
Athugið!
Næsti Pési kemur út 
28. ágúst. Efni þarf að 
berast fyrir 25. ágúst..

Skemmtilegt fyrir yngstu kynslóðina

Íþróttamaður ársins 2025
Körfuknattleikskonan Valdís Una 
Guðmannsdóttir var útnefnd íþróttamaður 
ársins 2025 í Hrunamannahreppi á 
þjóðhátíðardaginn, 17. júní. Hún leikur nú 
með meistaraflokki Selfoss, þar sem hún hefur 
verið einn af lykilleikmönnum liðsins. Valdís 
Una hefur einnig leikið með yngri landsliðum 
Íslands og komið að þjálfun yngri iðkenda.

Einnig var Emma Rún Sigurðardóttir tilnefnd 
fyrir góðan árangur í hestaíþróttum. 

Tvö ný leiktæki hafa verið sett upp 
á Flúðum í sumar. Ný klifurgrind er 
komin á lóð Leikskólans Undralands í 
stað annarrar eldri sem var orðin ansi 
lúin. 

Skemmtilegt leiktæki hefur verið sett 
upp í Lækjargarðinum þannig að enn 
bætist í afþreyingu fyrir fjölskylduna í 
garðinum. 

Svo er nú rétt að minna á að nú er 
unnið að lagfæringu á lóð Flúðaskóla 
þannig að á hverju ári bætist eitthvað 
skemmtilegt við sem gleður yngstu 
íbúa Hrunamannahrepps.



Í dag er sannkallaður hátíðardagur. Við erum saman komin 
til að fagna því að 1150 ár eru liðin frá upphafi byggðar í 
Hrunamannahreppi. Ellefu og hálf öld af mannlífi, vinnu, 
vonum, draumum, áskorunum og árangri.

Í upphafi vil ég færa afmælisnefndinni innilegar þakkir 
fyrir það mikla starf sem hún hefur unnið. Undirbúningur 
afmælisársins hefur verið metnaðarfullur og framkvæmdin öll 
til fyrirmyndar. Með vinnu sinni hefur nefndin skapað okkur tækifæri til að staldra 
við, líta um öxl og minnast þess sem fyrri kynslóðir byggðu upp, um leið og við 
horfum til framtíðar.

Ég vil þó sérstaklega nefna Estheri Guðjónsdóttur, sem hefur verið einn helsti 
hvatamaður þess að afmælis sveitarinnar yrði minnst með veglegum hætti. Hún 
hefur haldið þessari hugmynd á lofti allt frá árinu 2008 og leitt afmælisnefndina af 
miklum dugnaði, eljusemi og áhuga.

Í Landnámu segir frá Naddoddi sem kom hingað með sonum sínum, Má 
og Bröndólfi. Naddoddur hélt síðar á braut, en synirnir urðu eftir. Már byggði 
Másstaði og Bröndólfur Berghyl.

Við vitum ekki með fullri vissu nákvæmlega hvaða ár þeir settust hér að. En út frá 
þeim heimildum sem við eigum má færa sterk rök fyrir því að byggð hafi hafist hér 
um árið 876.Þess vegna fögnum við í dag 1150 ára afmæli Hrunamannahrepps.

Mér finnst stundum áhugavert að velta því fyrir mér hvað þeir sáu þegar þeir 
komu hingað. Þeir horfðu yfir sömu sveit og við sjáum í dag.  Þeir sáu árnar sem 
enn renna um héraðið.

Þeir sáu fjöllin sem enn vaka yfir byggðinni. Þeir fundu ylinn úr jörðinni sem síðar 
átti eftir að verða ein af stærstu auðlindum sveitarinnar. 

Enn þeir sáu ekki vegi og brýr. Þeir sáu ekki fjós, fjárhús og reiðhallir og þeir sáu 
ekki skóla, félagsheimili og íþróttahús. Þeir sáu aðeins landið sjálft. En umfram allt 
sáu þeir tækifæri.

Þeir sáu nefnilega stað þar sem hægt væri að byggja heimili, ala upp börn og 
skapa framtíð.

Og sú framtíð varð að okkar samtíð.   Ég er þess reyndar fullviss, þótt heimildir 
segi ekkert um það, að þeir Már og Bröndólfur hafi ekki tekið þessa ákvörðun einir. 
Líklegra þykir mér að með í för hafi verið öflugar konur sem hafi séð möguleikana í 

Ávarp oddvita á hátíðardagskrá vegna 
1150 ára afmælis Hrunamannahrepps



þessari sveit og bent þeim vinsamlega á hvert skyldi halda. Það myndi að minnsta 
kosti skýra hvernig þeir fundu leiðina hingað í Gullhreppinn.

Saga Hrunamannahrepps er ekki fyrst og fremst saga ártala. Hún er saga fólks. 
Saga þeirra sem byggðu bæina. Saga þeirra sem ræktuðu landið.

Saga þeirra sem stóðu af sér harðindi og náttúruhamfarir.Saga þeirra sem komu 
nýjum hugmyndum á framfæri og færðu samfélagið inn í nýja tíma. Kynslóð eftir 
kynslóð hefur lagt sinn stein í vörðu sveitarinnar. Það er líka sérstakt að hér skuli 
enn lifa nafn sveitarfélags sem á rætur sínar allt aftur til landnámsaldar.

Hrunamannahreppur er elsta hreppanafn landsins sem varðveist hefur frá þeim 
tíma og kemur fyrir í Landnámu.  Nafnið á rætur að rekja til Hruna, hins forna 
höfðingjaseturs. Mennirnir sem þar bjuggu voru kallaðir Hrunamenn og með tíð og 
tíma varð það heiti að nafni allrar sveitarinnar.

Á þessum 1150 árum hefur svo sannarlega margt breyst. Samfélag sem 
byggðist upp í kringum búskap og sjálfsþurft hefur þróast í öflugt nútímasamfélag 
með fjölbreytt atvinnulíf. Hér hefur atvinnulíf byggst upp á hugrekki og 
framtakssemi 

Landbúnaðurinn er enn mikilvægur hornsteinn sveitarinnar, en við höfum einnig 
byggt upp öfluga ferðaþjónustu, verslun, þjónustu og fjölbreytt atvinnulíf sem 
skapar tækifæri fyrir fólk á öllum aldri.  En þó mannvirki og atvinnulíf skipti miklu 
máli þá verður samfélag aldrei metið eingöngu í byggingum eða tölum.

Styrkur samfélags felst í fólkinu. 

Þar eigum við Hrunamenn mikinn styrk. Í gegnum tíðina hefur hér blómstrað 
öflugt mannlíf og félagsstarf og slíkt gerist ekki af sjálfu sér. Það byggir á 
sjálfboðaliðastarfi. Það byggir á fórnfýsi. Það byggir á fólki sem er tilbúið að gefa 
af tíma sínum og kröftum vegna þess að því þykir vænt um samfélagið sitt. Því fólki 
eigum við mikið að þakka.

Það er vel við hæfi að við séum saman komin hér í Félagsheimili Hrunamanna. 
Þetta hús stendur sem minnisvarði um þann kraft sem býr í samfélagi þegar fólk 
sameinast um sameiginlegt verkefni. Hús byggt að mestu leyti í sjálfboðavinnu, 
sjálfboðavinnu manna og kvenna sem höfðu nóg að gera alla daga en völdu að 
byggja saman þetta glæsilega hús.

Á svona tímamótum er hollt að staldra við og líta um öx. Við skulum muna 
hvað fyrri kynslóðir lögðu á sig til að byggja upp það samfélag sem við búum við í 
dag.  Minnum okkur á að það sem skiptir mestu máli er ekki alltaf það sem hægt er 
að mæla í krónum eða tölum. Heldur fólkið. Samkenndin og samheldnin og viljinn 
til að láta gott af sér leiða.



Nú er það okkar hlutverk að halda áfram. Að varðveita það sem vel hefur tekist. Að 
skapa ný tækifæri. Að halda áfram að byggja upp samfélag sem næstu kynslóðir 
geta verið stoltar af. Þegar við lítum fram á veginn er erfitt að ímynda sér hvernig 
Hrunamannahreppur verður eftir fimmtíu ár. En eitt veit ég.

Árið 2076 verður haldið upp á 1200 ára afmæli byggðar í þessari sveit. Ég 
vona að þeir sem þá standa hér geti litið til baka með sama stolti og við gerum 
í dag. Og ég vona að þeir geti enn hafið hátíðardagskrána með orðunum: 
„Velkomin í Hrunamannahrepp“.

Og jafnvel þótt stjórnsýslan taki breytingum, sveitarfélagamörk færist til eða ný 
nöfn verði til, þá vona ég að sagan, sjálfsmyndin og nafnið Hrunamenn lifi áfram. 
Því samfélög eru ekki fyrst og fremst skilgreind af stjórnsýslu. Þau eru skilgreind af 
fólkinu, sögunni og samkenndinni sem bindur kynslóðir saman.

Kæru Hrunamenn innilega til hamingju með afmælið. Megi Hrunamannahreppur 
dafna og þróast um ókomna tíð.

Jón Bjarnason, oddviti Hrunamannahrepps.

Ný sveitarstjórn Hrunamannahrepps
Ný sveitarstjórn Hrunamannahrepps tók til starfa eftir sveitarstjórnarkosningum í 
maí. Sveitarstjórn er skipuð eftirtöldum fulltrúum:

Aðalmenn eru:
Jón Bjarnason (D) oddviti - jonbjarna@fludir.is)
Bjarney Vignisdóttir (D) varaoddiviti - bjarney@fludir.is
Ragnar L. Jónsson (D) - ragnar@fludir.is
Daði Geir Samúelsson (L) - dadi@fludir.is
Rakel Ósk Kristófersdóttir (L) - rakelosk@fludir.is

Varamenn eru:
Katrín Þorvaldsdóttir (D)
Bjarni Arnar Hjaltason (D)
Elísabet Finnbjörnsdóttir (D)
Hjalti Sigurðsson (L)
Margrét Sævarsdóttir (L)

Aldís Hafsteinsdóttir hefur verið 
endurráðin sveitarstjóri til 
næstu fjögurra ára.



VIÐBURÐIR 
Í SEPTEMBER
31. ágúst  –  6. september
Heilsuvika Hrunamannahrepps
Fjölbreytt dagskrá fyrir alla fjölskylduna. Meðal annars fyrirlestur um heilsu og 
heilaþoku. Fjölbreytt útivist, ungbarnasund og margt fleira.  Nánar kynnt síðar. 

5. sept. laugardagur
Uppskeruhátíð Hrunamanna  
Fjöldi fyrirtækja kynnir afurðir sínar og geta gestir gert mjög góð kaup og átt góðan 
dag í Hrunamannahreppi. Eitthvað fyrir alla, börn sem fullorðna.

11. september, föstudagur
Hrunaréttir
Réttað í Hrunaréttum með tilheyrandi fjöri. Byrjað er að draga kl. 10:00.

12. september, laugardagur
Réttarball Uppsveitanna 
Hið árlega réttarball Uppsveitanna verður haldið í Reiðhöllinni á Flúðum. 
Miðasala: www.sonus.is

Réttarvikan á bóksafninu 
Eldri Hrunamenn segja frá undirbúningi, smölun og réttum fyrri ára.

Nánari dagskrá má finna á www.fludir.is og á Facebook-síðu Hrunamannahrepps.

Þar munu einnig birtast upplýsingar um fleiri viðburði sem bætast munu við eftir því sem 
líður á árið. Ef þú vilt halda viðburð endilega sendu upplýsingar um viðburðinn með mynd, 
tímasetningu og stuttri kynningu á viðburðinum.

Endilega ekki hika við að hafa 
samband og kannið möguleikana.

Sendið efni og auglýsingar 
á hruni@fludir.is

Pésinn birtir auglýsingar og 
skemmtilegt efni um allt það sem 

um er að vera í sveitarfélaginu



Skógræktarfélag 
Hrunamannahrepps 40 ára
Í tilefni þess að Skógræktarfélag Hrunamannahrepps fagnar 40 ára afmæli á þessu 
ári langar okkur að rifja upp helstu áfanga í sögu félagsins.

Stofnfundur félagsins var haldinn í Félagsheimili Hrunamanna þann 20. febrúar árið 
1986. Í fyrstu stjórn félagsins voru kosin þau Örn Einarsson formaður, Jóhannes 
Helgason ritari og Helga Teitsdóttir gjaldkeri. Í varastjórn sátu Eiríkur Ágústsson, 
Anna Magnúsdóttir og Guðríður Þórarinsdóttir. Stofnfélagar voru alls 129 talsins.

Fyrsta stóra verkefni félagsins var asparáætlunin. Fyrsta útplöntun hennar fór fram 
í maí árið 1988 þegar plantað var út að Dalbæjarmörkum. Margir aðilar studdu 
verkefnið, þar á meðal Hrunamannahreppur sem lagði fram 100.000 krónur til þess. 
Síðustu plönturnar í asparáætluninni voru gróðursettar í landi Dalbæjar sumarið 
2000.

Á fyrstu árum félagsins voru árlegar útplantanir í Högnastaðarásnum og síðar í 
Kópsvatnsásnum. Fjölmargir félagsmenn og velunnarar lögðu hönd á plóginn og 
tóku þátt í að byggja upp þau skógræktarsvæði sem nú prýða sveitina.

Árið 1997 var kosin ný stjórn félagsins. Formaður var Sigríður Jónsdóttir, ritari 
Eiríkur Ágústsson og gjaldkeri Ragnar Kristjánsson. Varamenn voru Helga 
Magnúsdóttir,Halldór Guðnason og Eiríkur Jóhannsson

Sama ár gaf Laufey Indriðadóttir frá Ásatúni félaginu þrjár milljónir króna til 
stofnunar lystigarðs á Flúðum. Gjöfin var gefin til minningar um systkinin Hallgrím, 
Óskar Guðlaug og Laufeyju Indriðabörn frá Ásatúni. Ákveðið var að ræða við 
hreppsnefndina um framhald verkefnisins og varð niðurstaðan sú að fjármununum 
sem gefnir voru, yrði varið til plöntukaupa, en skipulagsvinna og aðrar framkvæmdir 
yrðu í höndum hreppsins. Hugmyndunum var vel tekið og landslagsarkitekt ráðinn 
til að vinna skipulag garðsins.

Sumarið 1999 hófst uppbygging lystigarðsins formlega. Við það tækifæri 
gróðursetti Laufey þrjú reyniviðartré, afkomendur gamals reyniviðartrés í Ásatúni. 
Jafnframt voru nokkrar aspir gróðursettar. Viðstaddir voru fulltrúar félagasamtaka í 
sveitarfélaginu ásamt hreppsnefnd Hrunamannahrepps.

Á þessum tíma efndi Skógræktarfélagið einnig til samkeppni um merki félagsins. 
Fyrir valinu varð merki sem ber heitið „Laufey“og átti Agnar Jóhannsson 
hugmyndina að því.

Sumarið 2000 var undirritaður leigusamningur við bræðurna Bjarna og Magnús 
Jónssyni á Kópsvatni um 21 hektara lands í Kópsvatnsásnum til skógræktar. Sama ár 
hófu nemendur í 7. bekk Flúðaskóla að planta trjám í ásinn og hefur sú hefð haldist 



allar götur síðan. Ár eftir ár hafa nemendur lagt sitt af mörkum til uppbyggingar 
skógarins og þannig tengst verkefninu sterkum böndum.

Árið 2008 buðu bræðurnir á Kópsvatni félaginu að stækka skógræktarsvæðið. Í 
dag nær skógræktarsvæðið í Kópsvatnsásnum yfir 51 hektara og er eitt stærsta og 
umfangsmesta verkefni félagsins.

Fljótlega varð ljóst að bæta þyrfti aðgengi í Lækjargarðinum. En nafnið 
Lækjargarður er samheiti á svæðunum sem eru Ungmennafélagsreiturinn, 
Kvenfélagsskógurinn og svæðið þar á milli.  Stjórnin tók því ákvörðun um að láta 
byggja brú yfir Hellisholtalæk.  Keypt var brú af Starfsmannafélagi Límtrés  og þann 
17. júní árið 2000 var brúin vígð. Sex árum síðar var sett upp önnur brú keypt af 
starfsmannafélaginu og var hún sett yfir lækinn nær Hellisholtum. Með því varð 
gönguleiðin um svæðið hringtengd og mun aðgengilegri fyrir gesti.

Árið 2003 gáfu Jóhannes og Kristín í Hvammi trjásafn í Lækjargarðinn. Félagið 
merkti síðan hvert tré og gerði safnið að áhugaverðum áfangastað fyrir áhugafólk 
um tré og gróður.

Árið 2006 lét Skógræktarfélagið leggja göngustíga í garðinn sem hafa síðan verið 
mikið nýttir af íbúum og gestum.

Árið 2012 gaf Bjarni Jónsson á Kópsvatni félaginu eina milljón króna til að gera 
upp gamlan kartöflugeymsluskúr sem stendur í Kópsvatnsásnum. Verkið reyndist 
umfangsmikið og gekk á ýmsu við framkvæmdina, en með mikilli sjálfboðavinnu og 
góðri aðstoð tókst að breyta skúrnum í hinn glæsilegasta skógarkofa sem nú þjónar 
gestum skógarins vel.

Félagið lagði einnig sitt af mörkum þegar ráðist var í endurbætur á þeim hluta 
Lækjargarðsins sem er Ungmennafélagsgarðurinn, auk þess að styðja við byggingu 
grillskýlis þar.

Árið 2010 hóf félagið að veita viðurkenningu fyrir Tré ársins. Hingað til hafa ellefu 
tré víðs vegar um sveitina hlotið þá viðurkenningu og þannig hefur félagið vakið 
athygli á merkilegum trjám og gróðri í Hrunamannahreppi.

Á þessum 40 árum hefur Skógræktarfélag Hrunamannahrepps unnið ómetanlegt 
starf við uppbyggingu skóga, lystigarða og útivistarsvæða. Starfið hefur ávallt 
byggst á samvinnu, sjálfboðastarfi og velvilja fólks sem vill leggja sitt af mörkum til 
að fegra og efla umhverfi sveitarinnar.

Núverandi stjórn félagsins skipa Sigríður Jónsdóttir, Snorri Jóhannesson, Lilja 
Helgadóttir, Axel Thorsteinsson, Fjóla Helgadóttir og Birgit Braun.

Skógræktarfélagið vill færa öllum þeim sem hafa stutt starf þess í gegnum tíðina 
innilegar þakkir fyrir aðstoð, velvilja og þátttöku. Án þeirra væri þessi 40 ára saga 
ekki til.

Með bestu kveðjum, 
Stjórn Skógræktarfélags Hrunamannahrepps.



Nýtt starfsár Félagsheimilis Hrunamanna
Eftir viðburðaríkt og skemmtilegt sumar fer starfsemi 
Félagsheimilis Hrunumanna nú aftur á fullt. Haustið 
er tími nýrra tækifæra og hlökkum við til að taka á 
móti íbúum og gestum í húsið okkar allra. 

Í sumar hefur verið líf og fjör í húsinu, líkt og 
undanfarin ár, en í dag hýsir Félagsheimilið jafnframt 
ráðhús Hrunamannahrepps og bókasafnið. 

Bókasafnið hefur á undanförnu ári fest sig í sessi 
sem lifandi menningar- og samkomustaður þar sem 
þekking, menning, sköpun og samfélag mætast. Áhersla hefur verið lögð á að 
skapa opið og lifandi rými þar sem fólk hittist, lærir, vinnur, nýtur menningar og 
fær innblástur. Bókasafnið er opið öllum, hvort sem þú býrð í Hrunamannahreppi, 
ert gestur á svæðinu eða átt einfaldlega leið um Flúðir. 

Undanfarnar vikur hefur verið unnið að því að undirbúa haustið og nú eru 
fjölmargar nýjar bækur komnar í hillurnar. Þar má finna fjölbreytt úrval af alls 
konar bókum, spennandi skáldsögum, merkilegum ævisögum og jafnvel skrítnum 
fræðibókum. Þá er sérstök áhersla lögð á nýtt efni fyrir börn og ungmenni en fátt 
hefur jafn jákvæð áhrif á unga huga og lestur. 

Samvera með bók er eitt af því dýrmætasta sem hægt er að gefa börnum, 
fjölskyldum og samfélaginu öllu. 

Lestur eflir þekkingu, kveikir forvitni og opnar nýja heima. Þá styrkir 
sameiginlegur lestur málþroska barna og eykur ímyndunarafl sem ekki síst er 
mikilvægt nú á tímum stafrænnar tækni. 

Verið hjartanlega velkomin í Félagsheimili Hrunamanna, miðstöð þekkingar, 
menningar og samveru.

Við fögnum 15 ára afmælisári Miniliks með spennandi nýjungum.
Framvegis verður opið á miðvikudögum frá kl. 12:00–21:00. 
Aðra daga er hefðbundin opnun.
Á miðvikudögum verða engar dýraafurðir í boði.

Nánari upplýsingar í síma 846 9798.

M I N I L I K EÞÍÓPÍSKUR 
VEITINGASTAÐUR 
Á FLÚÐUM



Bubbi 899-0816 
Margrét 699-4001 

Borgthor ehf 
Öll almenn gröfuþjónusta. 
Útvegum allar gerðir 
fyllingarefna 

Heilsugæsla Uppsveita
Heilsugæsla Uppsveita er opin 

frá kl. 8 til 15 alla virka daga.

Tímapantanir og bókun í símaviðtal 
er í síma 432 2770.

Blóðprufur eru teknar mánudaga til 
fimmtudaga. Athugið að bóka þarf 

tíma í blóðprufur og beiðni frá lækni 
þarf að liggja fyrir.

Dömu- og herraklipping, litun og strípur.

Klippi í Félagsheimili Hrunamanna.

Vinsamlegast pantið tíma í 
síma 845 9816 (Halyna).

Tímapantanir í síma 
867 6580

Miðfelli 2a

Öll almenn smíðavinna, nýsmíði, 
viðhald, flísalagnir og viðgerðir

Sími 888 1975 / 865 7499

Tek að mér hönnun og teikningu á 
byggingarleyfisskyldum raflagna- og 
brunakerfum.

Ráðgjöf varðandi rafmagn og raflagnir.

Teikna upp hugmyndir viðskiptavina.

Högnastíg 14 
845 Flúðir

flight@simnet.is
Sími 699 0757

TEIKNISTOFAN HUGMYND



Fimleikadeild UMFH
Áhugi á fimleikum hefur farið vaxandi í 
Uppsveitunum undanfarin tvö ár, frá því að 
fimleikadeildin var endurvakin. Í dag æfa um 
65 börn og ungmenni á aldrinum 5–15 ára hjá 
deildinni í Hrunamannahreppi. Starfið nær þó út 
fyrir sveitarfélagið, því iðkendur koma einnig úr 
Skeiða- og Gnúpverjahreppi og Bláskógabyggð. 
Vegna þessarar góðu þátttöku kallar deildin sig 
gjarnan Fimleika Uppsveita.

Krakkarnir sýna starfinu mikinn áhuga og 
deildin nýtur góðs af því að hafa kröftuga og 
metnaðarfulla þjálfara, þær Önnu Grétu og Huldu 
Brá. Nú í vor bættist einnig við aðstoðarþjálfarinn 
Aðalheiður Skúla. Þá er frábært hversu mikinn 
stuðning foreldrahópurinn hefur sýnt starfinu.

Til að mæta þörfum deildarinnar var fjárfest í nýju loftgólfi og dýnum síðasta 
sumar, enda var eldri búnaður orðinn úreltur. Nýi búnaðurinn hefur nýst vel við 
æfingar í vetur og styrkt starfsemina. Þátttaka og mæting var sömuleiðis góð á 
jólasýningu deildarinnar í desember, þar sem iðkendur sýndu afrakstur haustsins.

Í janúar síðastliðnum sendi stjórn fimleikadeildarinnar erindi til sveitarstjórnar 
Hrunamannahrepps vegna þess hversu hratt deildin hefur vaxið. Þar var óskað 
eftir því að kannaðir yrðu möguleikar á sérhæfðu rými fyrir fimleikaaðstöðu í 
framtíðinni. Sveitarstjórn tók jákvætt í erindið og samþykkti að kanna þessa 
möguleika, sem eru ánægjuleg tíðindi. Þátttaka hefur verið góð í vetur og vonast 
er til að hún haldist áfram á næsta starfsári.

Fimleikaárinu lauk með vorferð laugardaginn 30. maí. Þá var farið í heimsókn í 
Mosfellsbæ, þar sem krakkarnir fengu að spreyta sig í fimleikahúsi Aftureldingar. 
Að æfingu lokinni var boðið upp á Subway-samlokur og ferðinni lauk með 
sundferð í Lágafellslaug. Þetta var skemmtileg og eftirminnileg ferð!

Stjórn og þjálfarar Fimleika Uppsveita þakka iðkendum og foreldrum fyrir 
samstarfið á liðnum vetri og hlakka til áframhaldandi starfs í haust.



Uppskeruhátíð fram undan í 
Hrunamannahreppi
Sumarið 2026 hefur farið vel með okkur hér í 
Hrunamannahreppi. Þrátt fyrir vætutíð um mitt 
sumar fengum við góðan skammt af sól og 
hlýju, ekki síst þegar mest á reyndi.

Verslunarmannahelgin er gott dæmi. Flúðir um 
Versló fór fram við frábærar aðstæður og enn 
og aftur sýndi samfélagið hvað það getur þegar 
allir leggja hönd á plóg. Þúsundir gesta komu í 
Hrunamannahrepp og var tekið á móti þeim af 
mikilli gestrisni og metnaði. Það er eitthvað sem 
við getum sannarlega verið stolt af. Vel gert, 
Hrunamannahreppur!

Nú tekur haustið við og með því ýmislegt 
skemmtilegt. Uppskeruhátíðin hefur fest sig vel 
í sessi og vaxið ár frá ári. Atvinnu-, ferða- og 
menningarnefnd er þegar farin að undirbúa 
hátíðina í samstarfi við starfsfólk sveitarfélagsins.

Uppskeruhátíðin er kærkomið tækifæri til að fagna því sem haustið hefur upp á 
að bjóða og gefa þeim sem skapa, rækta og framleiða tækifæri til að kynna og 
selja afurðir sínar. Við hvetjum áhugasama til að bóka bás tímanlega. Miðpunktur 
hátíðarinnar verður sem fyrr í Félagsheimilinu á Flúðum, en einnig verða 
seljendur og framleiðendur víðar um sveitarfélagið.

Fjölbreytnin, fólkið og allt það góða sem verður til hér gera hátíðina einstaka. Þar 
ættu allir að geta fundið eitthvað við sitt hæfi, hvort sem það er fallegt, gómsætt 
eða einfaldlega góð samvera.

Nefndin vill áfram eiga gott og opið samtal við íbúa og fyrirtæki um 
uppbyggingu samfélagsins. Við viljum heyra hvað er vel gert, 

hvað má betur fara og hvaða hugmyndir þið hafið.

Við hlökkum til haustsins og góðrar samveru með íbúum 
og gestum.

Sjáumst á Uppskeruhátíðinni!

F.h. atvinnu-, ferða- og menningarnefndar 
Ragnar Lúðvík Jónsson, formaður

á netfanginu 
rebekkao86@gmail.com

Bókið borð



Hreppamaður mánaðarinns er viðtal við einstakling sem býr í 
Hrunamannahreppi en sem er ekki endilega fæddur og uppalinn 
í hreppnum. Skemmtileg leið til að kynnast sveitungum okkar.

Hvað heitir þú og hvar áttu heima? 
Ég heiti Heimir Gunnarsson og bý núna að Vesturbrún 16.

Hvað hefur þú búið lengi í Hrunamannhreppi? Ég kom hingað 
fyrst veturinn 1998 til að vinna fyrir Ragnar og Mildrid í húsinu þeirra. Í 
framhaldi af því fór ég að vinna fyrir Georg og Guðbjörgu. Ég var hér með hrossin mín 
þetta sumar og þá voru allir að tala um fjallferðir. Þar fór ég í mína fyrstu fjallferð og fór 
svo í mína síðustu árið 2023, sem gerir samtals 25 fjallaferðir.

Við hvað ertu að starfa? Ég er málarameistari.

Uppáhaldsstaðurinn þinn í Hrunamannahreppi? Það er bara einn staður og það er 
sundlaugin. Mér finnst ég eiginlega eiga að fá lykil að henni.

Hvað er það besta við Hrunamannhrepp? Hér er frábær andi og gott fólk. Ég er 
búinn að kynnast mjög miklu af góðu og frábæru fólki. Hér höfum við sonur minn, 
Sigfús, tekið þátt í að þjálfa fótbolta og mér finnst enn að ég eigi mikið í þessum 
drengjum sem voru að æfa hjá mér.

Svo er æðislegt fyrir hestamenn að búa hér. Það er mikið frelsi að koma heim úr vinnu, 
henda sér á bak og fara í útreiðartúr. Ég hef farið í margar ferðir hér í kring, bæði 
dagstúra og lengri ferðir. Ég er búinn að kynnast mjög mörgu góðu fólki í kringum 
hestamennskuna hér í Hrunamannahreppi.

Finnst þér þú vera Hreppamaður? Já, ég tel mig orðinn Hreppamann. Þegar ég og 
fyrrverandi eiginkona mín skildum, tók ég stefnuna hingað á Flúðir. Ég er uppalinn í 
Reykjavík, fór í nám til Danmerkur og bjó þar í sex ár.

HREPPAMAÐUR MÁNAÐARINS

VISS fréttir er um ýmis konar hluti frá fréttum í nágrenninu 
og skemmtilegar staðreyndir.

Vissir þú að VISS rekur Fríbúðina í félagsheimilinu.



Ritstjóri: Brynjólfur Geir Magnússon, Sveinn Axel Guðlaugsson – Addi  |  Aðstoðarritstjóri: Lucie Jírová

Japanskt kjúklingasalat með sætri 
chilísósu og stökkum núðlum
Kjúklingabringur skornar í strimla (fyrir eða eftir 
eldun) og kryddaðar með því sem þið viljið. 
Steiktar grillaðar eða kældar.

Ristið á þurri pönnu sesamfræ, það tekur lítinn 
tíma og passið að þau brenni ekki við.

1 pakki núðlusúpa (kínverskt instant) Myljið 
núðlurnar (kryddið ekki notað) og ristið á pönnu, 
þetta tekur aðeins lengri tíma en sesamið. 
Blandið þessu saman í skál og geymið (gott út á 
allt salat seinna meir líka).

Dressing:
1 bolli ólífuolía
1/2 bolli balsamedik
4 msk. sykur
4 msk. soja

Þetta er allt sett saman í pott og þegar suðan kemur upp þá 
hrærist vel í 1 mínútu. 
Á meðan þetta kólnar þá verður að hræra vel í, sósan skilur 
sig annars.

Það grænmeti og salat sem þið viljið nota er tætt niður 
á fat og dressingu hellt yfir. Kjúlla er raðað á fatið ofan á 
grænmetið. Dreypa yfir: Thai Sweet Chilli Sauce. Þessi í stóru 
flöskunni. Og að lokum er núðlum og sesamfræjum stráð yfir.

Borðað kalt og mjög gott daginn eftir. Við gerum oftast meira 
magn af sósunni, hún er góð á margt fleira.

Verði ykkur að góðu, Hreinn og Hanna frá Vesturbrún.

Við skorum á matgæðinginn Elvar Harðarson.

Fróðleiksmoli
Jörðin er eina reikistjarnan í sólkerfinu okkar þar sem tunglið og sólin virðast vera 
nákvæmlega jafnstór á himninum. Þessi samsvörun í geimnum á sér stað vegna 
þess að sólin er 400 sinnum breiðari en tunglið, en einnig 400 sinnum lengra í 
burtu.



Gjaldtaka og klippikort
Gjaldtaka skv. gjaldskrá fyrir meðhöndlun 
úrgangs i Hrunamannahreppi hefst mánudaginn 
17. ágúst nk. á móttökustöðinni að Flatholti. 

Klippikort sem veitir gjaldfrjálsan aðgang að 
gámasvæði má nálgast á móttökustöðinni að 
Flatholti frá og með laugardeginum 15. ágúst til og með laugardagsins 22. 
ágúst n.k. Eftir það er hægt að nálgast klippikort á opnunartíma bókasafnsins. 
Vakin er athygli á að klippikortunum fylgir fjölnota poki sem fasteignaeigendur  
fá afhenta  í tilefni af afmæli Hrunamannahrepps. 

Hvetjum alla til að vanda flokkun, það dregur úr óþarfa kostnaði.

Úr 3. gr.:

Fasteignaeigendur sem greiða gjald fyrir fastan kostnað og rekstur 
söfnunarstöðva (gámastöðva) fyrir íbúðarhúsnæði og frístundahúsnæði fá afhent 
„klippikort“ sem veitir þeim gjaldfrjálsan aðgang að gámastöð í 12 skipti á ári, 
fyrir samtals 3,5 m³.

Fasteignaeigendur sem greiða gjald vegna meðhöndlunar úrgangs fyrir lögbýli 
fá afhent klippikort sem veitir þeim gjaldfrjálsan aðgang að gámastöð í 12 skipti 
á ári, fyrir samtals 3,5 m³.

Fasteignaeigendur sem greiða gjald fyrir fastan kostnað og rekstur 
söfnunarstöðva (gámastöðva) og gjald vegna meðhöndlunar úrgangs fyrir 
fyrirtæki fá afhent klippikort sem veitir þeim gjaldfrjálsan aðgang að gámastöð í 
12 skipti á ári, fyrir samtals 9 m³.

Úr 4. gr.:

Gjaldtaka á móttökustöð miðast við m³ þess úrgangsmagns sem afsett er. Allur 
úrgangur er gjaldskyldur við afsetningu nema brotamálmar og úrgangur sem 
ber úrvinnslugjald Úrvinnslusjóðs

Móttökugjald á einn m³ af flokkuðum eða óflokkuðum úrgangi 7.300 kr.

Móttökustöð Hrunamannahrepps 
að Flatholti (Gámasvæðið)



Grænna land ehf.
Hellulagnir - Áburðargjöf

Beðahreinsun - Garðsláttur
Garðaúðun - Trjáklippingar
Gróðursetning trjáplanta

Ráðgjöf um hönnun garða
Þökulagnir - Trjáplöntusala

Erla Björg Arnardóttir
Garðyrkjufræðingur

Sími 858 3399
graennaland@simnet.is

Árskort sem gilda í sundlaugina, íþrótta- og 
tækjasalinn eru á mjög hagstæðu verði, 

aðeins 22.500 kr. Minnum á að hjá flestum 
stéttarfélögum er hægt að sækja um styrk.

Tækjasalur á Flúðum
Opnunartími tækjasals:

Á virkum dögum: 
kl. 6:00-14:00 án starfsmanns 

kl. 14:00-20:00 með starfsmanni
Um helgar: 

kl. 6:00-20:00 án starfsmanns
Vinsamlegast athugið að gengið er inn 

á neðri hæð, bílastæðamegin.

Sundlaugin á Flúðum
16. ágúst - 31. maí

Opin alla virka daga frá kl. 16:00 - 20:30
Morgunopnun á fimmtudögum 

frá kl. 6:00 - 9:00
Laugardaga og sunnudaga 

frá kl. 13:00 - 18:00. 

Það var fjör á Flúðum um versló



Ritstjóri og ábyrgðarmaður: Aldís Hafsteinsdóttir (hruni@fludir.is)
Umbrot og prentun: Prentmet Oddi - Svansvottuð prentsmiðja

Sími 480 6600
pesi@fludir.is
www.fludir.is

AUGLÝSING
um þjóðaratkvæðagreiðslu
Atkvæðagreiðsla utankjörfundar vegna þjóðaratkvæðagreiðslu um hvort Ísland 
hefji aðilarviðræður við Evrópusambandið að nýju verður í Ráðhúsi Hrunamanna
hrepps (efri hæð í Félagsheimili) og hefst hún mánudaginn 17. ágúst 2026.

Opnunartími skrifstofu sveitarfélagsins:
Mánudagar – fimmtudagar	 09:00–12:00 og 13:00–16:00
Föstudagar	 09:00–12:00

Einnig er hægt að kjósa hjá embætti Sýslumannsins á Suðurlandi 
– Selfossi Hörðuvöllum 1, Selfossi.

Opnunartímar á skrifstofu sýslumanns vegna 
utankjörfundaratkvæðagreiðslu:
27. júlí - 14. ágúst, mánudaga til föstudags	 9:00 - 15:00.
17. - 21. ágúst	 9:00 - 17:00.
Laugardaginn 22. ágúst	 10:00 - 12:00.
24. ágúst - 27. ágúst	 9:00 - 18:00.
28. ágúst	 9:00 - 20:00.
Kjördag, 29. ágúst	 11:00 - 15:00.

Kosningarrétt við þjóðaratkvæðagreiðsluna eiga þeir kjósendur sem hafa 
kosningarrétt til Alþingis og við forsetakjör, samkvæmt 3. gr. kosningalaga.
Upplýsingar um kosningarétt eru gefnar á síðunni www.thjodaratkvaedi.is

Þjóðaratkvæðagreiðslan mun fara fram laugardaginn 29. ágúst.
Kjörfundur hefst kl. 9:00 og lýkur kl. 22:00. 
Kosið verður í Félagsheimili Hrunamanna - Hrunamannavegi 5.
Kjósendur eru minntir á að hafa með sér persónuskilríki.

Kjörstjórn Hrunamannahrepps


